
Артыкул прысвечаны вывучэнню прозы малых жанраў аднаго з прадстаўнікоў філалагічнага 

пакалення Вячаслава Адамчыка ў кантэксце творчых набыткаў беларускіх і рускіх пісьменнікаў другой 
паловы ХХ стагоддзя (М. Стральцоў, У. Салаухін, В. Бергольц). Асэнсоўваюцца асаблівасці стылю 
пісьменніка, вызначаецца роля аўтабіяграфічнага, лірыка-спавядальнага пачаткаў у яго творчасці. 
У тэарэтычным плане вызначаецца спецыфіка лірычнай прозы як жанрава-стылёвай разнавіднасці 
слоўнага мастацтва.  

 
Пачынаў творчы шлях Вячаслаў Адамчык з апавядання, якое сталася тым 

падмуркам, на якім фарміраваліся творчы метад і стыль мастака. “Першыя апавяданні 
былі нібы кароткі разгон, каб паверыць у сябе і набрацца адвагі і моцы”, – адзначаў сам 
мастак слова ў “Крэсках з аўтабіяграфіі” [2, с. 8]. Менавіта ў апавяданнях вызначалася 
філасофская праблематыка, анталагічная аснова творчасці мастака: прызначэнне і роля 
чалавека на зямлі, жыццё і смерць, існасць і адноснасць, прыгажосць вонкавая і 
сапраўдная, ідэал і спосабы яго дасягнення і інш. 

Працу над творамі малой формы пісьменнік распачаў у канцы 50-х – пачатку 60-х 
гадоў (зборнікі апавяданняў “Свой чалавек” (1958), “Млечны шлях” (1960), “Міг 
бліскавіцы” (1965) – перыяд часовай дэмакратызацыі жыцця пасля выкрыцця культу 
асобы Сталіна. Трэба было адкрыць народу праўду перыяду таталітарызму, развянчаць 
міфалагемы, створаныя ідэолагамі камуністычнай утопіі. “Адлігу”, “пацяпленне ў 
грамадстве” адчулі літаратура і мастацтва і хутка зрэагавалі на новыя павевы ў жыцці. 
Адбылося паяднанне грамадскага і мастацкага, пра якое слушна адзначыў Г. Гачаў: “не 
толькі духоўнае, але і ўсё грамадскае развіццё народа ў пэўныя перыяды можа цалкам 
супадаць з развіццём літаратуры і праз яе можа быць вызначана” [11, с. 32]. 

Пачынаючы з другой паловы 50-х гадоў ХХ стагоддзя ўзровень дасягненняў 
беларускай літаратуры па многіх параметрах стаў значна вышэйшым. Мастакі слова 
перагледзелі свае ранейшыя прынцыпы пісьма, падыходы і пазіцыі, унутрана, духоўна 
перабудаваліся, адчулі драматызм пройдзеных і пазначаных на будучыню шляхоў, з 
болем успрынялі складанасць і супярэчнасць жыцця. Па словах А. Бельскага, асабліва 
абвострана зрэагавала на покліч “адліжнага часу” беларуская паэзія, якая памяняла 
запаволеную, запраграмаваную хаду на “свабодны, разняволены поступ, памяняла 
арыенціры, сваё аблічча” [7, с. 120–121]. Тое ж самае назіралася ў прозе і драматургіі, у 
слоўным мастацтве ў цэлым. Вырасла цікавасць літаратараў да паказу ўнутранага свету 
чалавека, паглыбіліся ў псіхалагічных адносінах характары герояў твораў. Постаці 
людзей пачалі падавацца ў развіцці, у складаных узаемасувязях з жыццём. Пісьменнікі 
адмовіліся ад бесканфліктнасці, прыхарошвання рэчаіснасці, ілюстрацыйнасці ў 
адлюстраванні падзей – тых рысаў, якія былі ўласцівыя пасляваеннаму дзесяцігоддзю. 
Аб творчасці філалагічнага пакалення гэтай пары доказна выказаўся яго прадстаўнік 
Іван Навуменка, які адзначыў, што яна “радуе майстэрствам мовы, тонкай 
псіхалагічнай культурай, абвостранай увагай да маральна-этычных праблем. […] 
Менавіта са з’яўленнем маладых навелістаў у беларускую прозу прыходзіць 
майстэрства гарманічнай светацені, паўтаноў” [15, с. 264–265]. 

Менавіта з сярэдзіны 50-х і ў 60-я гады ў слоўнае мастацтва ўваходзіла маладое 
пакаленне пісьменнікаў, названае пазней філалагічным, шасцідзесятнікамі, дзецьмі 
вайны. Вячаслаў Адамчык – яго прадстаўнік. Раннія творы маладых на той час аўтараў 

вызначаюцца павышанай цікавасцю да паказу найперш індывідуалізаваных, яскравых, 
адметных чалавечых характараў, што і прадвызначыла пераламленне грамадскіх падзей 
у прыватным, асабістым, індывідуальным, рух ад прыватнага да агульнага, ад 
падрабязнага аналізу да сінтэзу. Крытыка 60-х гадоў адразу ўбачыла і высока ацаніла 
своеасаблівасць творчых установак празаікаў лірыкаў і псіхолагаў, а датычна 
В. Адамчыка адзначыла, што ён засяродзіўся не на адлюстраванні грамадска-
сацыяльных адносінаў, а на раскрыцці ўнутраных перажыванняў асобы, на доследзе 
найтанчэйшых зрухаў у душы герояў-удзельнікаў ваенных і пасляваенных падзей. Гэты 
рух да псіхалагізму быў якасна новай тэндэнцыяй не толькі ў нашай нацыянальнай 
літаратуры другой паловы ХХ стагоддзя, якая пераадольвала тэорыю бесканфліктнасці, 
пазбаўлялася захаплення вытворчай тэматыкай, сацыяльнымі праблемамі. Агульнай 
для ўсіх пісьменнікаў-шасцідзесятнікаў была таксама ўстаноўка на абарону 
гуманістычных ідэалаў. Яна і сёння ўплывае на іх творчае крэда, у многім фарміруе 
творчы метад і стыль шасцідзесятнікаў. Так, напрыклад, сваё апошняе апавяданне 
“Пагоня” (1999) І. Пташнікаў прысвяціў “усяму жывому на зямлі”. 

Адметнасць індывідуальнага стылю вызначылася ў ранніх творах В. Адамчыка, 
як і ў многіх яго равеснікаў (не толькі беларускіх, але і рускіх), найперш у глыбокім 
лірызме, які літаральна “сагравае” тэкст многіх твораў “малога жанру”, высвечваецца ў 
кожным слове – “першаэлеменце літаратуры” (Якуб Колас), прасяквае кожны эпізод, 
дзеянні, учынкі герояў, збліжае іх тым самым і з аўтарам, і з рэцыпіентамі. Асабісты, 
суб’ектыўны пачатак у творчасці пісьменніка адразу ж “аформіўся” як лірычны, стаў 
працягам такіх жа пошукаў ранняга Кузьмы Чорнага ў 20-я гады, Змітрака Бядулі 10-х 
гадоў ХХ стагоддзя (абразкі, імпрэсіі, эсэ), Максіма Гарэцкага. “Адамчык прыйшоў у 
літаратуру ў той час, калі яе захліснула высокая лірычная хваля. Здавалася, 
пісьменнікі... імкнуліся найперш шчыра і адкрыта выказаць, ...нават выгукнуць 
(вылучана намі – Н. Д.) тое, чым перапоўнена іх душа, чым ахоплена свядомасць. То 
было эмацыянальна-суб’ектыўнае адбіццё часу, яго грамадзянскай атмасферы. 
Суб’ектыўны пачатак у асвятленні жыццёвых працэсаў быў дамінуючым”, – чытаем у 
манаграфіі даследчыка беларускай літаратуры гэтага перыяду С.А. Андраюка [5, 
с. 155–156]. І.Я. Навуменка таксама вылучае лірызм як характэрную рысу творчасці 
пісьменнікаў, якія належаць да філалагічнага пакалення: “…перапляценне лірычнага з 
эпічным, пранікненне ў прозу паэзіі лірычнага “я”, у якім нібы зліваецца вобраз 
апавядальніка з аб’ектам яго апавядання” [15, с. 264–265]. Р.В. Шкраба, гаворачы пра 
першыя зборнікі апавяданняў В. Адамчыка, таксама адзначаў “усхвалявана-лірычную 
інтанацыю” мастака слова, С.А. Андраюк лічыў трэці зборнік апавяданняў пісьменніка 
“Міг бліскавіцы” (1965) “найбольш асабістым паводле жыццёвага матэрыялу, 
найбольш лірычным” [5, с. 158]. М. Ярош у рэцэнзіі на гэты зборнік даў высокую 
адзнаку творчасці маладога празаіка, таксама падкрэсліў перавагу “пачуццёвага”, 
лірычнага пачатку ў ёй: “У звычайным, у побыце, у штодзённым жыцці Адамчык 
убачыў сапраўдную паэзію, здолеў данесці да нас заўсёды мілую рамантыку дзяцінства, 
“прымусіў” успомніць перажытае… Ажыццявіць сваю задуму аўтару дапамагло ўменне 
бачыць кожную… дробязь побыту, ствараць павышаную эмацыянальную настраёвасць, 
паэтычную атмасферу апавядання. Кожная падзея ў яго творы сагрэта лірычным 
аўтарскім пачуццём – яна ўспрымаецца як асабістая, самім зазнаная, прадуманая” [20, 
с. 127]. 

У другой палове ХХ ст. у літаратуры ўзмацніліся лірыка-спавядальныя (часта 
вырасталі на аўтабіяграфізме) матывы і вызначылася ўстаноўка на філасофскі роздум. 
Гэтыя тэндэнцыі выявіліся ў творчасці многіх беларускіх (Я. Брыль, І. Чыгрынаў, 
І. Пташнікаў, В. Казько, Б. Сачанка, М. Стральцоў, В. Адамчык) і рускіх (У. Салаухін, 
В. Бергольц, В. Астаф’еў і інш.) мастакоў слова. Аўтары ўсё больш і больш актыўна 

ўмешваюцца ў аповед, іх адносіны да таго, што адлюстроўваецца, набываюць адкрыта 
лірычную форму, характарызуюцца шчырасцю, спавядальнасцю, глыбінёй 
рэфлектыўнага, чуйнага роздуму. Лірычны вобраз становіцца ідэнтычным зместу 
ўнутранага жыцця мастака слова і як бы “апрадмечвае” яго ўласныя перажыванні. 
Лірычны стыль (тэрмін умоўны) стаў агульнай прыкметай літаратуры сярэдзіны 50-х – 
60-х гадоў. Лірычная рэфлексія і лірычная медытацыя вызначылі змястоўнасць і 
фармальныя прыкметы (раскаванасць сюжэта, навелістычнасць кампазіцыі, маналагізм 
і г.д.) многіх тагачасных твораў, у якіх раскрываецца разнастайны духоўны свет героя, 
яго душэўныя пакуты і перажыванні. Творы многіх пісьменнікаў-шасцідзесятнікаў 
сталі іх лірычнымі аўтапартрэтамі, своеасаблівымі гісторыямі іх духоўнага жыцця і 
лёсу. Адсюль прыярытэтнасць асноўнай тэмы іх творчасці – тэмы памяці, звароту да 
перажытага, мінулага. Як трапна прыкмеціў Уладзімір Салаухін, “усякае дрэва 
складаецца не толькі з лістоты і пладоў, нават не толькі з ствала, у яго ёсць яшчэ і 
карані…” [16, с. 248]. Гэтае выказванне, калі яго перавесці ў плоскасць практычнай 
мастацкай творчасці, якраз і датычыцца першаасновы мастацтва “пасляваенцаў”, якая 
грунтавалася на ўспамінах пра асабіста перажытае, пра карані, над якімі, дзякуючы 
якім узнялася крона пазнейшага жыцця. 

Узмацненне лірыка-суб’ектыўнага пачатку ў прозе прыводзіла не толькі да 
ўдакладнення адзнак традыцыйных жанраў, але і спрыяла з’яўленню новых жанравых 
формаў. Публіцыстычная, лірыка-філасофская стыхія вызначала асноўны змест, 
танальнасць, вобразны лад аповеду, актывізавала жанравыя пошукі, абумовіла 
дыфузійнасць жанравых адзнак, з’яўленне сінтэтычных (ліра-эпіка-драматычных) 
жанравых формаў. З’явіліся творы-споведзі, маналогі з размытым падзейным сюжэтам; 
апавяданні дыялогі і маналогі, раманы-“ўнутраныя маналогі”, раманы-дакументы, 
раманы-нарысы, раманы-хронікі, аповесці-драмы, лірыка-дакументальныя аповесці, 
апавяданні-эсэ, настраёвыя апавяданні, апавяданні-роздумы, паэмы ў прозе і інш. 
Многія аўтары самі адчулі жанравую непаўторнасць у духу часу сваіх твораў 
(М. Стральцоў: “трыпціх” “Трывожна крычыць птушка”, “Жураўліная песня”, 
“Падарожжа за горад”; І. Пташнікаў: “эскіз” “Ірга каласістая”; В. Адамчык: 
“недапісаная навела” “Прылёт кажана”, “Развітальная аповесць”, “Бронікі, альбо 
Навела пра каня”, “біяграфічнае апавяданне” “Воўк прагне крыві”, “эсэ” “Генеалогія, 
альбо Радавод Адамчыкаў”, “гістарычная драма” “Раіна Грамычына”, “неверагодна-
праўдзівая і фантастычна-рэальная аповесць” “Падарожжа на Буцафале”, “драматычная 
аповесць” “Чорны цмок”; В. Карамазаў: “споведзь мастака” “Мой брат духоўны…”, 
“эсэ” “Зачараваная душа”, “Жавароначкам бласлаўлёнае”, “дзённік” “З вясною ў адным 
вагоне” і інш.). У літаратуры адбываецца росквіт мемуарыстыкі (Я. Брыль, В. Быкаў, 
М. Стральцоў, І. Пташнікаў, В. Карамазаў і многія іншыя). Публікуецца мноства 
дзённікавых запісаў, запісных кніжак, сшыткаў, лістоў. 

Сучасныя літаратуразнаўцы і крытыкі таксама востра адчуваюць, што здаўна 
ўжо ідзе працэс узаемапранікнення жанравых прыкмет, а таму адны і тыя ж творы, у 
тым ліку В. Адамчыка, адносяць да розных жанраў. Так, напрыклад, “Жывая вада”, 
“Пах летняй травы”, на думку С.A. Андраюка, – творы “выключна моцнай 
аўтабіяграфічна-лірычнай напоўненасці”, “своеасаблівыя вершы ў прозе”; апавяданне 
“Песня” называюць “вершам у прозе” (Я. Лецка), “Бацька” – “лірычнай мініяцюрай” 
(Я. Лецка), “Млечны шлях” – “кароценькай аповесцю” (В. Івашчанка), “Міг 
бліскавіцы” – “імпрэсіяй”, творам, “пабудаваным на “чыстым” пачуцці” (Р. Бярозкін); 
“Два злоты” – аповесцю (В. Генаш), хоць аўтар называе апавяданнем. Апавяданні 
І. Пташнікава “Тры пуды жыта”, па словах С.А. Андраюка, “аб’ёмам жыццёвага 
матэрыялу, ідэйна-праблематычнай значнасцю бясспрэчна “выцягваюць” на аповесць”, 
а апавяданне “Пагоня” “высокай ступенню сканцэнтраванасці рэальнага жыццёвага 

матэрыялу, сілай і значнасцю абагульняльнай думкі ўспрымаецца як прыпавесць” [4, 
с. 144]. А народны паэт Беларусі, навуковец Ніл Гілевіч лічыць, што “Тры пуды 
жыта” – “апавяданне, вартае рамана” (так называлася і рэцэнзія крытыка на гэтае 
апавяданне І. Пташнікава). 

Вячаслаў Адамчык – сапраўдны майстар лірычнай прозы, як у рускай літаратуры 
яго равеснік паэт, празаік Уладзімір Салаухін, пісьменніца, паэтэса Вольга Бергольц. Іх 
творам з самага пачатку было характэрнае імкненне паказаць (перасатварыць) 
рэчаіснасць у святле суб’ектыўнага аўтарскага ўспрымання, асабістых перажыванняў. 
Аповесці У. Салаухіна “Уладзімірскія прасёлкі”, “Кропля расы” (1959), В. Бергольц 
“Дзённыя зоркі” (1960) – творы наватарскія як па зместу, так і па форме. За гэтымі 
творамі ў сучасным літаратуразнаўстве замацаваўся тэрмін “лірычная проза”. Іх і 
падобныя ім творы называюць “паэтычнымі кнігамі, поўнымі лірызму і драматызму”, 
“раманамі аб чалавечым духу, пабудаванымі па лірычных законах”, “лірычнымі 
аповесцямі-дзённікамі”, “лірычнымі паэмамі ў прозе” і г.д. Жанр твораў У. Салаухіна і 
В. Бергольц вызначаюць па-рознаму: “літаратурны партрэт краю” (В. Кожухава), 
“падарожныя запіскі” (Е. Усыскіна), “падарожныя заметкі” (І. Салаўёва), “дзённік” 
(Е. Старыкова). Некаторыя ж літаратуразнаўцы лічылі, што Салаухін не звязаны ніякімі 
ўмоўнымі рамкамі жанра (А. Міхайлаў). Сам У. Салаухін называе “Кроплю расы” і 
“Уладзімірскія прасёлкі” лірычнымі аповесцямі. 

На думку даследчыка Э. Бальбурава, аснову “Дзённых зорак” і “Кропель расы” 
складае “тое, што мы называем лірычнымі адступленнямі ў прозе”, а “самараскрыццё 
лірычнага героя, – працягвае даследчык, – становіцца асноўнай мастацкай задачай і 
галоўным законам апавядальнай структуры, падпарадкоўваючы сабе ўвесь славесна-
вобразны матэрыял твора” [6, с. 26]. Форма лірычных твораў уяўляе сабою цэлы 
комплекс перажыванняў (дзякуючы таму, што лірычнае перажыванне структурна 
ўскладнена і тэматычна разгорнута), асацыятыўна цэласны рад паэтычных (лірычных) 
роздумаў, якія звязаны не з асобным эпізодам, падзеяй, а з часткай біяграфіі (“Кропля 
расы”), часам нават з усім жыццём (“Дзённыя зоркі”). Перажыванні ў падобных творах 
– прадмет непасрэднага адлюстравання, асноўны прынцып стварэння вобраза, а 
навакольная рэчаіснасць па-мастацку перасатворана ў суб’ектыўны свет лірычнага 
героя. У такіх творах няма традыцыйнай фабулы: яна “выціснута” паэтычнай думкай, 
перажываннем альбо падпарадкавана ім. Выяўленчы матэрыял – падзеі, учынкі, сюжэт 
– становіцца прадметна-вобразнай аб’ектывізацыяй душэўнага стану лірычнага героя, 
яго перажывання, развіццё якога і складае лірычнае, спавядальнае адзінства накшталт 
сюжэтнага. Як адзначае А. Паўлоўскі, “Дзённыя зоркі” – “адзін з тых рэдкіх твораў, дзе 
спавядальнасць, прасякнутая інтымным і чыстым лірызмам, натхнёная высокай паэзіяй, 
спалучана з пропаведдзю, г.зн. з зацвярджэннем ідэй, якім Бергольц была верная ўсё 
жыццё” [8, с. 28]. 

Аб’ектам адлюстравання ў лірычных творах, як правіла, становіцца не толькі 
паслядоўная перадача разважанняў і думак герояў, не рацыянальна “пабудаваная” 
аналітычная рэфлексія, а перш за ўсё ланцуг эмацыянальных перажыванняў, што 
складаюць у цэлым змест унутранага жыцця персанажа (аўтабіяграфічныя апавяданні 
В. Адамчыка “Пах летняй травы”, “Жывая вада”, “Сцежка на расходніку”, “Вочы 
поўныя жыцця і страху” і інш.). Творам лірычнай прозы характэрны і своеасаблівы 
аповед: аўтар ставіць перад сабой задачу не толькі растлумачыць сутнасць 
псіхалагічных працэсаў, але і ўзнавіць душэўны стан дакладна, падрабязна і праўдзіва, 
не толькі растлумачыць, але і стварыць дастаткова відавочную карціну ўнутранага 
свету. Аўтар не ўспамінае аб мінулым, а хутчэй узнаўляе яго ў сваёй душы, зноў 
перажывае і асэнсоўвае ўражанні мінулых гадоў, “якія адчуванні падаравала… аднойчы 
жыццё”. “…Я не ўспамінала, я ж ы л а тым, што было, ёсць, будзе”, – чытаем у 

 



ЛІТАРАТУРАЗНАЎСТВА 29

лірычнай аповесці пісьменніцы [9, с. 302–303]. Максімальна суб’ектывізаваным творам 
характэрная ўстаноўка не на поўны, усебаковы аналіз з’яў, скіраваны на выяўленне 
схаваных прычын таго ці іншага ўчынку героя, а на ўзнаўленне “псіхалагемы” жыцця, 
жывое і яркае, на адлюстраванне ходу думак, настрою, пачуццяў, выяваў, якія 
ўзнікаюць у памяці мастака слова. Так, напрыклад, герой лірычнага апавядання 
М. Стральцова “Сена на асфальце” адзначае: “Дружа, сёння ў мяне лірычны настрой: 
давай уявім сабе, што мы разам, давай сядзем побач – пагрэемся ля нядымнага агню 
нашай дружбы. Будзь блаславёная, нечаканая сустрэча, маўчыце, трубы, бубны і 
фанфары, – цішыня наўкол, і мы адны. Так. Чаго не стае нам яшчэ? Мо трошкі, 
трошачкі смутку – мы будзем успамінаць…” [18, с. 106]. 

У згаданых і іншых лірыка-аўтабіяграфічных творах спалучаны як мінімум дзве 
часавыя катэгорыі – мінулае і цяперашняе, адбываецца іх дыялог. Час у падобных 
мастацкіх палотнах нібы перасатвараецца ў лірычную памяць, у плынь свядомасці. 
Мінулае ў творах не столькі ўзнаўляецца, колькі аналізуецца, усведамляецца як 
адзінства з цяперашнім, “перарастае” ў яго – у сон, у здань, у жывыя вобразы і 
“фэнтазі” чалавека, які вядзе з рэцыпіентам шчырую гутарку. Рэцыпіенту 
пераказваецца не столькі змест памяці, колькі выкліканы ёю стан душы. Успаміны, 
уражанні становяцца лірычнай тэмай. Так, напрыклад, у эпіграфе да “Кроплі расы” 
Уладзімір Салаухін так вызначае сваю мастацкую задачу: “…перадаць… свае ўражанні 
з дакладнасцю і выразнасцю відавочнасці…” [16, с. 246].  

У сваіх аповесцях Уладзімір Салаухін і Вольга Бергольц не прытрымліваюцца 
храналагічнай паслядоўнасці, таму што адчуваюць цэласнасць, непадзельнасць 
чалавечага жыцця, у якім учора, сёння, заўтра нібы “перацякаюць” адно ў другое. 
Паводле перакананняў В. Бергольц, аднамомантнасць розных пластоў жыцця ў душы 
чалавека з найбольшай выразнасцю праяўляецца ў феномене памяці. Менавіта ў памяці 
працягвае існаваць, а часам і набывае новыя падрабязнасці, якія яна ўваскрашае, 
мінулае. А будучае зараджаецца ў цяперашнім, якое выцякае з мінулага. Таму самыя 
шчаслівыя моманты паэтэса перажывала тады, калі ўсе часавыя вымярэнні (мінулае, 
цяперашняе, будучае) зліваліся ў “адзіны “промневы пучок” [9, с. 302]. Сваё мінулае 
пісьменніца помніць “не мёртвай…, а жывою памяццю адчуванняў тагачасных падзей і 
ўласных пачуццяў. Той памяццю, якая спалучае асобныя ўспаміны ў непадзельнае, 
адзінае жыццё, не даючы нічому адмерці, але пакідаючы ўсё вечна жывым, сённяшнім. 
Такая памяць… ёсць пакаранне або шчасце чалавека, а можа быць, тое і другое разам. 
Але каб яна была толькі пакараннем, я ўсё роўна не адмовілася б ад яе”, – шчыра 
прызнаецца пісьменніца [9, с. 220]. 

Пісьменнікі другой паловы мінулага стагоддзя раскрывалі свае душы чытачам 
не толькі шчыра і даверліва, але і з вялікай любоўю, якая, па словах Уладзіміра 
Салаухіна, “…асвеціць і сагрэе старонкі, напісаныя вамі, …падкажа словы, дасць 
фарбы, навее музыку. І што самае галоўнае – яе абавязкова адчуе чытач. Яна будзе як 
водар кветкі, які нельга ні ўбачыць, ні крануць” [16, с. 7]. Па прызнанню В. Бергольц, 
“Галоўная кніга” яе жыцця – кніга, “насычаная найбольшай праўдай… агульнага 
быцця, якое прайшло праз маё сэрца…” [9, с. 237]. Менавіта ў такой прозе пісьменніца 
бачыць магчымасць здзяйснення (ажыццяўлення) сваёй мары аб напісанні “Галоўнай 
кнігі”, якая б дазволіла выказаць сутнасць душэўнага вопыту, “самы глыбінны, 
патаемны, інтымны, самы праўдзівы свет сваёй душы”. Пісьменніца марыць, “…як і 
дзённая зорка, …як і кожны пісьменнік, …падзяліцца з іншымі сваім запаветным, 
…нябачным, …глыбінным святлом” [9, с. 276]. “…Я хачу, каб душа мая, каб мае кнігі, 
гэта значыць душа, адкрытая ўсім, была б такой, як той калодзеж, які адлюстроўвае і 
трымае ў сабе дзённыя зоркі – чыісьці душы, жыцці і лёсы…”, – чытаем у лірычнай 

аповесці “Дзённыя зоркі” [9, с. 275]. На працягу ўсяго твора В. Бергольц неаднойчы 
паўтарае, што галоўны прынцып яе творчасці, яе мастацкае крэда – “душа наросхрыст”. 

Самавыказванне, самараскрыццё характэрна многім пісьменнікам пасляваеннага 
пакалення, як беларускім, так і рускім. “Зварот да аўтабіяграфізму відавочна сведчыць 
пра высокую ступень творчай разняволенасці асобы, скіраванасць на “самараскрыццё і 
самавызначэнне індывідуальнасці…, пра спеласць пачуццяў і думак”, – чытаем у 
манаграфіі маладой даследчыцы В.М. Стральцовай “Шлях да сябе” [17, с. 29]. 
“У псіхалагічным механізме аўтабіяграфічнай творчасці…, – працягвае даследчыца, – 
істотную ролю адыгрывае момант унутранага разняволення, вызвалення. Праз яго 
рэалізуецца патрэба аўтара ў споведзі” [17, с. 30–31]. Найчасцей у сваіх творах аўтары-
лірыкі ідуць ад асабіста перажытага, і тым самым актывізуюцца пазітыўныя ці 
адмоўныя разнавіднасці пафасу, абвастраюцца пачуцці. Аўтабіяграфічная проза, па 
словах А. Адамовіча, – гэта ўменне “ў сябе зазіраць, пытаць у сябе і сабе адказваць”, 
гэта “размова з уласным сэрцам” [1, с. 302]. “Мастак заўсёды спавядаецца. Кожны і 
заўсёды піша пра тое, што сам лічыць найперш патрэбным і набалелым”, – працягвае 
думку свайго настаўніка даследчыца Л. Корань у кнізе “Цукровы пеўнік” [13, с. 156]. 
Пісьменнікам другой паловы ХХ стагоддзя ўласцівы выклад аўтабіяграфічнага 
матэрыялу з максімальным падключэннем аналізу эмацыянальна-душэўнай сферы 
(рэфлектыўная самасвядомасць). Так, напрыклад, многія творы І. Пташнікава не проста 
напісаныя, а напісаныя як пражытыя і перажытыя. Нават у назвах твораў некаторыя 
аўтары акцэнтуюць на гэтым увагу (апавяданне В. Адамчыка “Вяртаючыся да 
перажытага”, “Ненапісаная аповесць” І. Пташнікава – аўтабіяграфічныя творы, у 
вобразе галоўнага героя якіх выразна бачацца самі аўтары). 

На старонках твораў рэцыпіент знаходзіць як бы перанесены на паперу і нанава 
перажыты перыяд жыцця мастакоў слова (В. Бергольц, У. Салаухін, Я. Брыль, 
І. Пташнікаў, В. Адамчык, М. Стральцоў і інш.). Перажыты не бясстрасна, не 
сузіральна: калі аўтар-апавядальнік глядзіць у далеч памяці, яго “вочы засцілае 
вільготны туман” (І. Пташнікаў, “Ненапісаная аповесць”). Даўняе дорага чалавеку, яно 
гоіць яго душу, дапамагае сцвердзіцца ў жыцці: “…Чалавек успамінае даўняе і шукае 
яго толькі тады, – чытаем у В. Адамчыка, – калі яму трэба лякарства” [3, с. 188]. 
“Вельмі ўвосень, калі выпадзе дзень прэлага сыраватага цяпла і стаіць нейкая 
празрыстая ціш і яснасць, калі пасля лянівага туману з раніцы – уполудзень перад 
вачыма зазелянее жыта, тады надыходзіць… жаднасць да зямлі і нейкая нядужая, 
саслабелая, як пасля хваробы, радасць стрэць ці ўбачыць даўнейшае…”, – такія радкі 
знаходзім у апавяданні гэтага ж мастака слова “Дзікі голуб”[3, с. 223]. 

Янка Брыль высока цаніў выключныя магчымасці аўтабіяграфічнай прозы як 
спосаб, мастацкі прыём самавыяўлення асобы: “…цану ўспамінам, як прозе, я чым 
далей, тым больш упэўнена спасцігаю” [10, с. 176]. Брыль часта свядома аддаваў 
перавагу ўспамінам. Можа, таму, што ў дадзеным выпадку можна скарыстаць 
нязмушанае рэтраспектыўнае разгортванне падзей, асэнсаваць іх канцэптуальна праз 
аўтарскую акцэнтацыю, узбуйненне дэталяў, эфект канцэнтрацыі альбо, наадварот, 
запавольвання часу, “рваныя пачуцці”, афектацыю і г.д. Вялікую ролю рэтраспекцыі ў 
мастацкай творчасці, і ў прыватнасці, у творах-успамінах, адзначалі А. Мальдзіс, 
Л. Гаранін, А. Тартакоўскі, С. Мусіенка, Л. Лявіцкі і іншыя даследчыкі эпасу і ліра-
эпасу. На думку ж В.М. Стральцовай, рэтраспекцыя ў аўтабіяграфічнай прозе не толькі 
мастацкі прыём, але і ўстойлівая жанравая прыкмета, асаблівасць. Рэтраспекцыя часам 
можа падавацца аўтарам твора як асацыятыўны, эмацыянальны фон дзеяння, 
перажыванняў. 

Пісьменнікам-шасцідзесятнікам уласціва выключная прывязанасць да жыцця, 
імі непасрэдна спазнанага і перажытага. Іх творчасць – своеасаблівы летапіс жыцця 

роднага краю ў суаднесенасці з асабістым лёсам. У ліра-эпічных творах мастакі слова 
звяртаюцца да сваіх каранёў, да ўласна перажытага, сваіх непасрэдных назіранняў, 
сваёй памяці. Так, напрыклад, моцнай адзнакай лепшых твораў Міхася Стральцова 
А. Адамовіч лічыў “…дакладнасць, “перажытасць” усяго” [18, с. 5]. Проза 1990-х гадоў 
Янкі Брыля – выключна аўтабіяграфічная. У апошніх творах І. Пташнікава (апавяданні 
“Францужанкі”, “Тры пуды жыта”, эскіз “Ірга каласістая”) у цэнтры аповеду – жыццё 
блізкіх аўтару і яго сям’і людзей. Па кнігах пісьменнікаў філалагічнага пакалення 
можна ўзнавіць біяграфію саміх аўтараў, іх дзяцінства (напрыклад, кніга Б. Сачанкі 
“Чужое неба”, многія творы І. Пташнікава, У. Караткевіча, В. Адамчыка і інш.). Многія 
творы мастакоў слова лучацца ў цэласнасць прынцыпам аўтабіяграфізму. 

У апавяданнях Вячаслава Адамчыка якраз і выявіўся лірычны пачатак 
аўтабіяграфічнага “паходжання”. У тым, што арыентацыя на выразны аўтабіяграфізм, 
які ўзмацняе асабісты пачатак, абрана Адамчыкам свядома, пераконваюць яго ўласныя 
выказванні: “Усё, аб чым пісаў, дзяліўся думкамі з чытачамі, было мне добра знаёма, 
блізкае да сэрца і перажытае мной самім” [12, с. 119]. Аўтабіяграфічнасць выяўляецца ў 
творах В. Адамчыка “малой жанравай формы” як ранняга, так і сталага перыяду 
(апавяданні 1960–1970-х гадоў “Млечны шлях”, “Песня”, “Раяль з адламаным вечкам”, 
“Пах летняй травы”, “Жывая вада”, “Прыкрасць”, “Белы снег”, “Урок арыфметыкі”, 
“Дзікі голуб”, “Аптэка нумар тры”, “Два злоты”, “Маці”; апавяданні 1980 – 2000-х 
гадоў “Маладзіковая нядзелька”, “Удава”, “Вочы поўныя жыцця і страху”, “Сцежка на 
расходніку”, “Арціст з местачковай аркестры”, “Ксёндз”, “Вяртаючыся да перажытага”, 
“Воўк прагне крыві”). 

Даволі моцны лірычны пачатак твораў гэтага мастака слова мае, без сумнення, 
аўтабіяграфічнае паходжанне. Аўтабіяграфізм спрыяў нараджэнню пачуццёвасці, 
лірызацыі пісьма ў прасякнутым трывогай, журбой і смуткам апавяданні “Песня”, 
прысвечаным маці. Твор гэты – шчырая споведзь аб дзяцінстве, што прайшло пад 
мілагучныя песні роднага чалавека. Напісана апавяданне ад першай асобы, у “Я-
форме”. Праз успрыманне падлетка, двайніка пісьменніка, у творы раскрываюцца 
незабыўныя і дарагія аўтару сцэны: за акном шалее завіруха, маці, спяваючы, прадзе, а 
хлопчык, лежачы на печы, слухае яе “шчодра-сумную і прыгожую песню”: “Мне 
прыгадваецца далёкая і злая зіма, наша нізкая хата, абраз на покуці пад ручнікамі, 
замураваныя марозам вокны і матчына песня, што спадае сумна і чыста, як сляза” [3, 
с. 106]. Маленькі герой прымае матчыну песню вельмі блізка да сэрца, наіўна, так, што 
ўсё пачутае здаецца яму асабіста перажытым: “У гэтай песні, у гэтым смутку ёсць для 
мяне нешта прыемна-чыстае і дзіўна-ласкавае…” [3, с. 108]. Праз наіўнае дзіцячае 
ўспрыманне аўтару ўдалося раскрыць чысціню і прыгажосць хлапечай душы, здольнай 
адгукацца на чужую бяду. У адно цэлае зліваюцца ў апавяданні і гукі песні, і сялянскае 
жыццё, і посвіст “няўтомнай, дзікай завірухі”, і трывога маці за бацьку, які ўжо два дні 
як панёс страхарам грошы, і яго трагічная смерць. У канцы твора апавядальнік узнаўляе 
сцэну пахавання бацькі, поўную затоенага болю, праз успрыманне хлопчыка. 
У артыкуле “Скарбы. Пачуццё стылю” даследчык Р.В. Шкраба адзначае “лірычна 
даверлівы тон” гэтага апавядання, а Я. Лецка піша: “У “Песні” В. Адамчык дасягнуў 
стану высокага эмацыянальнага напружання, шчымлівага трымцення пачуцця героя, 
што… спрыяе стварэнню своеасаблівай атмасферы чуйнага рэагавання на ўсё, што 
адбываецца з маленькім хлопчыкам і што ён перажывае ў глыбіні сваёй чыстай і 
ўражлівай дзіцячай душы” [14, с. 34]. У гэтым творы, на думку даследчыка, аўтар 
стварыў “свой мікрасвет, у якім кожны элемент знаходзіцца ў гарманічна зладжанай 
сістэме” [14, с. 37]. 

Асабіста ўбачанае і перажытае не толькі ўзмацняе жыццёвую дакладнасць 
паказаных у творы падзей, а і ў значнай ступені спрыяе іх дадатковай лірызацыі. 

Пераважная большасць твораў Адамчыка, прысвечаных мінуламу, грунтуецца на 
ўспамінах, якія складаюць іх падзейную аснову. Галоўныя героі многіх апавяданняў 
падобныя да самога аўтара, люструюць яго ўспаміны, перажыванні. У цэнтры 
аўтарскай увагі ў апавяданні “Аптэка нумар тры” ўспаміны пра студэнцкае жыццё, калі 
ў адным пакоі жыў пісьменнік з трыма сябрамі-студэнтамі – Косцем, Жэнем і Сенькам. 
Прайшоў час, у кожнага з былых аднапакаёўцаў склалася сваё жыццё. Многія ўспаміны 
нагаданы самім месцам, дзе знаходзіўся інтэрнат, а каля яго – аптэка нумар тры. 
Узмацненню лірычнага настрою садзейнічае шматразовае паўтарэнне ў тэксце назвы 
твора, што стварае ўражанне чагосьці незваротна страчанага. Нават у творах, напісаных 
не ў спавядальнай, а ў апавядальнай, эпічнай, аб’ектывізаванай манеры, факты і падзеі 
таксама ў значнай ступені трансфармуюцца перажываннямі аўтара, і ў іх адчуваецца 
“ўнутраная, асабістая зацікаўленасць аўтара да ўсяго, пра што ён піша” [19, с. 263]. 
Аўтар не імкнецца завуаляваць аўтабіяграфічную аснову сваіх палотнаў, а называе сваё 
імя (Чэсік), згадвае дакладныя назвы вёсак, мястэчак, станцый, якія наведваў і пра якія 
чуў (Стоўбцы, Мір, Наваградак, Кашалёва, Негарэлае, Шайбакова, Койданава, 
Карэлічы і інш.). Пра аўтабіяграфічнасць твораў сведчаць і наступныя факты: падзеі 
звычайна адбываюцца на Навагрудчыне (“За перагародкай”, “Раяль з адламаным 
вечкам”), аўтар пакідае ў тэксце імёны прататыпаў сваіх герояў (маладая бібліятэкарка 
Ніна з апавядання “Белы снег”; Чэсік з апавяданняў “Два злоты”, “Пах летняй травы” і 
інш). Аўтабіяграфічны момант выразна праяўляецца не толькі ў самой падзейнай 
аснове большасці апавяданняў, але і ў іх настроі, пафасе, што працуе на экспрэсіўнасць. 

Такім чынам, многія творы Вячаслава Адамчыка (як і многіх іншых беларускіх і 
рускіх пісьменнікаў другой паловы ХХ стагоддзя) былі прасякнуты пафасам шчырай 
размовы і спавядальнасці. Прадметам споведзі, лірычнага маналога ў мастацкіх 
палотнах згаданых і іншых пісьменнікаў становіцца іх аўтабіяграфія, асабістыя 
ўспаміны, дзе аўтар – актыўны ўдзельнік падзей, выступае адкрыта, з лірычнай 
шчырасцю, застаецца самім сабою, ідзе ад свайго ўнутранага “я”. Такім творам 
характэрны спосаб адкрытага, непасрэднага самавыражэння, спавядальна-
аўтабіяграфічная манера аповеду. 

Dombrovskaja N.N. The small prose of Viacheslav Adamchyk: genre and style peculiarity, 

context 
 
The article views peculiarities of small prose of the representative of philological generation Via-

cheslav Adamchyk. The author of the present article analyses V. Adamchyk’s works of small forms in 
the context of Belarusian and Russian literature of the second part of XX century (M. Streltsov, 
B. Solouhin, O. Berggolts), displays similarity of style manners of original writers, determines the role 
of lyrical, autobiographical factors in their creative activity. The specific features of lyrical prose as a 
genre-styled sort of verbal art are also traced here. 

